
క. దేవా నిగమంబులు నా, భాసంబున గోచరింపఁ బ్రార్థించెద నా

      కీవే యానతి ననవుఁడు, కావేరీవరదుఁ డనియెఁ గరుణాపరుఁడై.

క. ఆగమములు వేకూడెడ, నాగతి వివరింతు నీకుఁ బ్రార్థింపు మదన్

      వాగంగన వేగం గొన, సాగునా గనవలయు నర్థజాలం బెల్లన్.

క. ఆవిద్యాశక్తియె వా, గ్దేవత భజియింపుమని యదృశ్యత నొందెన్

      దేవీధ్యాన మొనర్చి మ, హావైష్ణవుఁ డాతఁ డీశ్వరాజ్ఞాపరుఁ డై.

శా. దేవీధ్యానపరాయణుం డగుచు ధాత్రీదేవతామౌళి భ

      క్త్యావేశంబున గన్ను మోడ్చి నిముషం బంతర్ముఖాలోలుఁడై

      భావింపన్ జగదేకమాత కరుణాపారీణ వాగ్గేవి తా

      నావిర్భావముఁ బొంద బుష్పమయదివ్యద్దివ్యయానంబునన్.

సీ. తళుకుతళుక్కున సన్నచలువదువ్వలువతో దులకించు పట్టుకంచులికతోడ

      జారుకొప్పున పారిజాతమాలికలతో కమ్రనాసామౌక్తికంబుతోడ

      కర్పూరచందనాగవిలేపనంబుతో మగరాలతాటంకయుగముతోడ

      అంచమావులుదువాళించుపూదెెరవుతో చలువముత్యపుగుబ్బసరులతోడ

      రంగధామాంకగీతానురాగభసిత, వల్లకీయుతకకరపల్లవములతోడ

      కెలన గనికొల్చు తెరగంటి కలువకంటి, చాలుతో హరి యెదుట సాక్షాత్కరించె.

క. వీణాసరోజపుస్తక, పాణీ కమలభవురాణి బంభరగవేణీన్

      పాణీరితశుకవాణిన్, వాణిన్ గనుఁగొనుచు మౌనివరుఁ డిట్లనియెన్.

గీ. అమ్మహాదేవి పరమకళ్యాణి యెల్ల, దానములయందు విద్యాప్రధాన మధిక

      మంది లోభించె నీనాథుఁ డతనిదోష, మోసరింపుము నిగమంబు లొసఁగి నీవు.

క. రమణీమణి భార్యామూ, లమిదం పుణ్య మనువచనలక్షితవై యా

      గమదాన మొనర్పుము నీ, కొమరుఁడ కరుణింపుమనుచు కోరె వరంబున్.

మ. అన వాగ్దేవి మునీంద్ర పక్షు లివినా ల్గాత్మీయముల్ గంటివే

      చని సేవింపుము వెళ్లగాయునవి మాంసంబుల్ వడిన్ గోలు మీ

      వనఘం బైన విహంగరూపమున విప్రాకార మందంబుగా

      దెనయన్ వేదము లెల్ల నిన్నునని పోయెన్ శారదాదేవియున్.

గీ. శారదాంబాప్రసాదానుసారమైన, పక్షిరూపంబుతో క్లితపద్విజుండు

      చేరి నాలుగుపక్షుల శ్వేతనీల, లోహితశ్యామములను సుశ్లోకుఁ డతఁడు.

క. చేరినయంతనవిని యు, ద్గారించెన్ వివిధమాంసఖండము లవి యా

      హారించె విప్రపక్షియు, చేరెన్ సకలాగమములు చింతానుకృతిన్.

		 ఈ పేజీలో చివరి మార్పు 1 జనవరి 2021న 03:49కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

